
MINISTER BALBORDA TA ANUNSIÁ BON NOTISIA PA FIN DI AÑA:
SERVISIO METEOROLÓGIKO KÒRSOU A PARTISIPÁ NA KONFERENSHA DI

DIREKTORNAN DI IBERO AMÉRIKA, CIMHET

Willemstad – Servisio Meteorológiko di Kòrsou, mihó konosí komo Meteo, a partisipá 
resientemente na CIMHET. CIMHET ta un konferensha anual di Direktornan di Servisionan 
Meteorológiko Iberoamerikano, esta paisnan di Latino Amérika i Spaña. CIMHET a reuní 
resientemente na Quito Ecuador i a pone den e resolushon final e posibilidat pa Meteo bira 
miembro asosiá di e asosiashon aki. 

Komo Miembro asosiá, Servisio Meteorológiko di Kòrsou ta partisipá na e aktividatnan 
manera kursonan di meteorologia, di maneho i tambe kursonan tékniko. Esaki ta sin gastu 
algun pa Kòrsou. Meteo ta haña e oportunidat pa partisipá den proyektonan manera 
introdukshon di un sistema nobo di maneho di kalidat i di implementashon di servisionan 
di klimatologia segun un struktura global. 

Benefisionan ya ta bisto, mirando ku na komienso di desèmber 2013 un eksperto di Spaña 
huntu ku representantenan di e Organisashon Mundial di Meteorologia (OMM) a bini 
Kòrsou pa inisiá un proyekto piloto pa instalá un base di dato moderno na Meteo. 

E benefisionan di e sistema di dato aki lo ta pa henter komunidat. Ku e datonan aki, lo por 
yega por ehèmpel na un sistema mas optimal di vigilá awa seru. Tambe lo por identifiká 
áreanan di riesgo ora tin tormenta òf orkan. E sistema aki lo bai duna un kontribushon 
enorme na e tarea di Meteo ku ta yuda komunidat pa protehá nan bienes i alabes pa antisipá
riba posibel riesgonan. Di e forma aki, por tuma e medidanan nesesario pa den kaso di 
kalamidat i asina por limitá posibel daño. 

Pa halsa e koperashon entre e Servisionan Meteorológiko Iberoamerikano, e paisnan aki a 
kuminsá ku e konferensha di e Direktornan di Servisionan Meteorológiko Nashonal 
(CIMHET) na Antigua (Guatemala) na 2003. E meta ta pa tin un foro den kual ta trata e 
temanan di interes komun pa e komunidat iberoamerikano. Tópikonan ku ta trata ta entre 
otro: uso di rekurso finansiero, training di empleadonan, i desaroyo di kapasidat 
klimatológiko.

Kada dia ta surgi e nesesidat pa koordinashon internashonal pa loke ta trata strukturanan di
opservashon i sistemanan pa evitá informashon dòbel. Trahando huntu por logra mehora e 
servisio ku Meteo ta duna. 

Ku e aporte aki Servisio Meteorológiko Kòrsou ta siguí desaroyá su infrastruktura i duna su 
empleadonan training pa por siguí desaroyá nan mes na bienestar di nos komunidat.

Servisio Meteorológiko di Kòrsou ta forma parti di Ministerio di Tráfiko, Transporte i 
Planifikashon Urbano i ta kai bou di responsabilidat di Minister Balborda. Servisio 
Meteorológiko, mihó konosí komo Meteo Kòrsou, ta sentro di dato i konosementu pa loke ta
Meteorologia, Sismologia i Klimatologia. Tareanan prinsipal di e organisashon ta: 1) Kolekta
i prosesá datonan, 2) Emití boletin pa loke ta estado di tempu riba Kòrsou, speshalmente pa 
e sektor di aviashon i e sektor marítimo, 3) Duna servisio na otro islanan den Karibe ku ta 
den Reino Hulandes. 

Pueblo di Kòrsou por sigui tur e último desaroyonan di Minister Balborda di Tráfiko, 
Transporte i Planifikashon Urbano via di su página di facebook ‘Earl W. Balborda, Minister 
VVRP’. 

